
Barnaheill - Save the Children á Íslandi 
Borgartúni 30 | Sími : (+354) 553-5900  
www.barnaheill.is  | Facebook | Instagram                                                                                          
 
 

 
Forsætisráðuneytið 6. október 2025 
Stjórnarráðshúsinu við Lækjartorg 
101 Reykjavík  

 
 

Áform um nefndahús 
Umsögn Barnaheilla – Save the Children á Íslandi við mál nr. 179/2025 í samráðsgátt stjórnvalda 

 

 

Barnaheill – Save the Children á Íslandi hafa tekið til skoðunar áform ráðuneytisins um að 

setja á laggirnar nefndahús þar sem kæru- og úrskurðarnefndir í stjórnsýslu ríkisins hefðu 
aðsetur. Margþætt samlegðaráhrif geta verið af því að skipa málum með þessum hætti og 
tækifæri skapast til að auka og bæta þjónustu við einstaklinga. Eftirfarandi athugasemdir snúa 
að aðgengi fólks og mikilvægi þess að hugsa nefndahúsið frá upphafi út frá þörfum barna. 

Í ljósi þess að enn er aðeins um að ræða áform vilja Barnaheill hvetja ráðuneytið til að hanna 
aðstöðuna frá upphafi fyrir þá ólíku hópa fólks sem geta þurft að leita til nefnda í húsinu. 
Grunnforsenda er uppfylla algilda hönnun og nefndahúsið sé aðgengilegt fyrir öll. Þá þarf að 
hafa í huga að margar nefndanna fjalla um afar viðkvæm málefni – t.a.m. kemur fram í 
áformaskjalinu að kærunefnd útlendingamála og úrskurðarnefnd velferðarmála hafi lýst áhuga 
að taka þátt í slíku nefndahúsi, en auk þess eru nefnd um undanþágu frá beitingu nauðungar 
og sérfræðinefnd um breytingar á kynskráningu barna til skoðunar sem mögulegir 
þátttakendur í nefndahúsinu. 

Þar sem börn – og oft börn í sérstaklega viðkvæmri stöðu – yrðu hluti af þeim hópi sem nýtir 
sér þjónustu nefndahúss er mikilvægt að skapa þar barnvænar aðstæður til að taka á móti 
þeim og vinna úr málum þeirra. Við hönnun nefndahússins þarf jafnframt að taka mið af því 
að trúnaður og nafnleynd þarf að ríkja um störf sumra nefndanna. Þá þarf að gæta fyllstu 
varúðar við vistun gagna innan nefndahússins og stíga varlega í átt að sameiginlegum 
upplýsingakerfum ólíkra nefnda, þannig að ekki skapist hætta á því að viðkvæmar upplýsingar 
um einstaklinga rati í hendur óviðkomandi starfsfólks hússins. 

